
話說多 
不如少 
惟其是 
勿佞巧 
奸巧語 
穢污詞 
市井氣 
切戒之 
見未真 
勿輕言 
知未的 
勿輕傳 

事非宜 
勿輕諾 
苟輕諾 
進退錯 
凡道字 
重且舒 
勿急疾 
勿模糊 
彼說長 
此說短 
不關己 
莫閒管 

 

見人善 
即思齊 
縱去遠 
以漸躋 
見人惡 
即內省 
有則改 
無加警 
唯德學 
唯才藝 
不如人 
當自礪 

若衣服 
若飲食 
不如人 
勿生慼 
聞過怒 
聞譽樂 
損友來 
益友卻 
聞譽恐 
聞過欣 
直諒士 
漸相親 

無心非 
名為錯 
有心非 
名為惡 
過能改 
歸於無 
倘揜飾 
增一辜 
凡是人 
皆須愛 
天同覆 
地同載 

行高者 
名自高 
人所重 
非貌高 
才大者 
望自大 
人所服 
非言大 
己有能 
勿自私 
人所能 
勿輕訾 

勿諂富 
勿驕貧 
勿厭故 
勿喜新 
人不閒 
勿事攪 
人不安 
勿話擾 
人有短 
切莫揭 
人有私 
切莫說 

 

 



恭喜你通過了一半的考驗，接下來還要繼續努力哦！ ８ ９ １０ １１ 

道人善 
即是善 
人知之 
愈思勉 
揚人惡 
即是惡 
疾之甚 
禍且作 
善相勸 
德皆建 
過不規 
道兩虧 

凡取與 
貴分曉 
與宜多 
取宜少 
將加人 
先問己 
己不欲 
即速已 
恩欲報 
怨欲忘 
報怨短 
報恩長 

待婢僕 
身貴端 
雖貴端 
慈而寬 
勢服人 
心不然 
理服人 
方無言 
同是人 
類不齊 
流俗眾 
仁者希 

果仁者 
人多畏 
言不諱 
色不媚 
能親仁 
無限好 
德日進 
過日少 
不親仁 
無限害 
小人進 
百事壞 １２ １３ １４ １５ 

不力行 
但學文 
長浮華 
成何人 
但力行 
不學文 
任己見 
昧理真 
讀書法 
有三到 
心眼口 
信皆要 

方讀此 
勿慕彼 
此未終 
彼勿起 
寬為限 
緊用功 
工夫到 
滯塞通 
心有疑 
隨札記 
就人問 
求確義 

房室清 
牆壁淨 
几案潔 
筆硯正 
墨磨偏 
心不端 
字不敬 
心先病 
列典籍 
有定處 
讀看畢 
還原處 

雖有急 
卷束齊 
有缺壞 
就補之 
非聖書 
屏勿視 
蔽聰明 
壞心志 
勿自暴 
勿自棄 
聖與賢 
可馴致 

 


